
YOSHLAR ORASIDA EKSTREMIZM 
BILAN BOGʻLIQ JINOYATLARGA QARSHI 

KURASHISHNING KRIMINALISTIK 
USULLARINI RIVOJLANTIRISH BOʻYICHA 

XORIJIY MAMLAKATLAR TAJRIBASI 
Karimov Abdumalik Abdumutal oʻgʻli,

Oʻzbekiston Respublikasi Jamoat xavfsizligi 
universiteti mustaqil izlanuvchisi 

Anotatsiya. Mazkur maqolada ekstremizm tushunchalari va qonunchilikdagi javobgarlik 
masalalari, huquqbuzarliklar,  xorij davlatlarning ilgor tajribalari aks etgan, jumladan, 
aksariyat xorijiy mamlakatlarda tahlil etilayotgan jinoyat turlari “diniy ekstremizm” deya 
belgilanmagan boʻlib, “jamoat tartibini buzuvchi xatti-harakatlar”, “ekstremistik faoliyat”, 
“ekstremizm”, “radikalizm” va shu kabi boshqa nomlar bilan jinoyat yoki huquqbuzarliklar qayd 
etilgan. Shu bilan birga, xalqaro qonun hujjatlari va xorijiy davlatlarning qonun hujjatlarida 
ekstremizmning huquqiy taʼrifi turlicha keltirilganligini kuzatish mumkin.

Kalit soʻzlar: terrorizm, ekstremistik faoliyat, ekstremizm, radikalizm, jamiyat, xavfsizlik

ЗАРУБЕЖНЫЙ ОПЫТ РАЗВИТИЯ КРИМИНАЛИСТИЧЕСКИХ МЕТОДОВ 
ПРОТИВОДЕЙСТВИЯ ПРЕСТУПЛЕНИЯМ ЭКСТРЕМИСТСКОЙ 

НАПРАВЛЕННОСТИ СРЕДИ МОЛОДЁЖИ

Каримов Абдумалик Абдумутал угли,
самостоятельный соискатель

Университета общественной безопасности 
Республики Узбекистан

Аннотация. В данной статье рассматриваются понятие экстремизма, вопросы 
ответственности, предусмотренной законодательством за экстремистскую 
деятельность, а также отдельные виды правонарушений и передовой зарубежный 
опыт противодействия экстремизму. В частности, отмечается, что в 

законодательстве большинства зарубежных государств анализируемые виды 
преступлений, как правило, не обозначаются термином «религиозный экстремизм», 
а квалифицируются как «действия, нарушающие общественный порядок», 
«экстремистская деятельность», «экстремизм», «радикализм» и иные преступления 
или правонарушения. Вместе с тем установлено, что в международно-правовых актах 
и законодательстве зарубежных государств правовое определение экстремизма 
формулируется по-разному, что свидетельствует об отсутствии единого подхода к его 
нормативному закреплению.

Ключевые слова: терроризм, экстремистская деятельность, экстремизм, 
радикализм, общество, безопасность

EXPERIENCE OF FOREIGN COUNTRIES IN THE DEVELOPMENT OF CRIMINALISTIC 
METHODS OF COMBATING CRIMES RELATED TO EXTREMISM AMONG YOUNG 

PEOPLE 

Karimov Abdumalik Abdumutal ugli,
Independent Researcher at the University of Public Safety 

of the Republic of Uzbekistan 

Abstract. This article reflects the concepts of extremism and legal liability issues, offenses, 
and advanced experiences of foreign countries, including the fact that in most foreign countries 
the types of crimes analyzed are not defined as “religious extremism”, but crimes or offenses are 
recorded under other names such as “behavior that disrupts public order”, “extremist activities”, 
“extremism”, “radicalism” and the like. At the same time, it can be observed that the legal 
definition of extremism is presented differently in international legislation and the legislation of 
foreign countries.

Keywords: terrorism, extremist activity, extremism, radicalism, society, security

Kirish
Mamlakatimizda tinchlik va farovonlikni taʼminlash, iqtisodiy barqarorlik va aholi turmush 

tarzining xavfsiz muhitini yaratish davlatning huquqiy va ijtimoiy sohadagi dolzarb hamda 
ustuvor yoʻnalishlaridan sanaladi.

Davlatimiz rahbari Sh.M. Mirziyoyev: “Aholining turmush darajasi yaxshilanishi bilan birga 
ichki turizmda xavfsizlik tizimini kafolatlangan holda taʼminlash lozim. Zero, bugungi kunda 
dunyoning turli mintaqalarida kuzatilayotgan nizo va beqaror vaziyatlar soha rivojiga salbiy 
taʼsir koʻrsatmoqda”, – deya taʼkidlaydi. 

Darhaqiqat, mamlakatimizda tinchlik va xavfsiz sharoitning taʼminlanishi bevosita 
aholining ijtimoiy-iqtisodiy barqarorligiga ham ijobiy taʼsir oʻtkazadi. Shu bois ekstremizmga 
oid aksariyat tadqiqot ishlarida xorij tajribasi tahlil qilinib, xavfsiz muhit yuqorida darajada 
taʼminlangan davlatlarning bu boradagi tajribasi tadqiq etilgan.

Asosiy qism
Ekstremizm bilan bogʻliq jinoyatlarning tarqalganlik nuqtayi nazaridan nafaqat davlatlar 

miqyosida, balki xalqaro miqyosda unga qarshi kurashish, davlatlarning bu boradagi 
jinoiy-huquqiy siyosatida aniq meʼyorlarni belgilash boʻyicha xalqaro hujjatlarda ham alohida 
bandlar aks etgan. Bunday xalqaro darajada konvensiyalarning qabul qilinishi “ekstremizm”, 

“radikalizm” va “terrorizm” tushunchalarining ijtimoiy xavfliligini namoyon etadi, sababi 
ekstremistik gʻoyalar jamiyatda tartibsizliklarga sabab boʻlishi mumkin. 

Xorijiy mamlakatlarda jamoat tartibini saqlash bir qancha huquqiy hujjatlar bilan 
taʼminlanadi. Misol uchun, Fransiyada jinoyat kodeksiga toʻldirish sifatida alohida qonun 
hujjati bilan nazarda tutilgan boʻlsa (Penal Code of France, 2002), Angliyada sud odatlari 
(statut) ekstremizmga qarshi kurashishning jinoiy huquqiy asosi hisoblanadi (Golovanova, 
2017). AQShda ekstremistik faoliyat shtatlarning qonunosti hujjatlari asosida taqiqlangan. 
Germaniyada jamoat tartibini izdan chiqaruvchi faoliyat sifatida maʼmuriy javobgarlik 
nazarda tutilgan boʻlsa (Bedzhanova, 2012), Gollandiya (Penal Code of the Netherlands, 
2001), Tayland (Criminal Code of the Kingdom of Thailand, 2005), Ispaniya (Criminal Code 
of the Kingdom of Spain, 1995) va Shvetsiya (Criminal Code of the Kingdom of Sweden, 2001) 
kabi davlatlarda huquq oilalariga mos ravishda nafaqat jinoyat qonunchiligi yoki kodekslari, 
balki bu borada huquq odatlariga asoslangan boshqa qonun hujjatlari bilan belgilab qoʻyilgan.

Shuningdek, ekstremizm bilan bogʻliq jinoiy javobgarlik nazarda tutilgan milliy jinoyat 
qonunchiligimizga oʻxshash normalar MDHga aʼzo davlatlarning qonunchiligida ham qayd 
etilgan. Jumladan, Turkmaniston (Criminal Code of Turkmenistan, 1997), Armaniston 
(Criminal Code of the Republic of Armenia, 2003), Ukraina (Criminal Code of Ukraine, 
2001) va Moldova (Criminal Code of the Republic of Moldova, 2003) kabi davlatlarda 
ekstremizmning aniq maʼmuriy va jinoiy javobgarlik turlari kodekslarda alohida belgilab 
qoʻyilgan. Biroq farqli jihati sifatida milliy qonunchiligimizda belgilangani kabi faqatgina diniy 
ekstremizm jinoiy taʼqibga olinmagan, yaʼni bunda ekstremizmning har qanday turi (etnik, 
siyosiy, diniy) uchun javobgarlik bir xil ahamiyat kasb etadi. 

Aksariyat xorijiy mamlakatlarda tahlil etilayotgan jinoyat turlari “diniy ekstremizm” 
deya belgilanmagan boʻlib, bunda “jamoat tartibini buzuvchi xatti-harakatlar”, “ekstremistik 
faoliyat”, “ekstremizm”, “radikalizm” va shu kabi boshqa nomlar bilan jinoyat yoki 
huquqbuzarliklar qayd etilgan.

Maqolada diniy ekstremizm bu – ekstremistik faoliyatning turidan biri ekanligini tahlil 
qilingan. Shu bois Oʻzbekiston Respublikasi Jinoyat kodeksida faqatgina diniy ekstremizmning 
oʻzigina jinoiy-huquqiy taqiqlanishi tushunarsiz, vaholanki siyosiy yoki etnik ekstremizm 
xavfi ham diniy ekstremizm xavfidan kam emas. Bizningcha, Jinoyat kodeksida etnik yoki 
siyosiy ekstremizm sifatida alohida-alohida qaydlar amaliyotchilarni chalgʻitishi mumkinligini 
inobatga olgan holda, umumiy nuqtayi nazardan ekstremistik faoliyat sifatida yoki 
ekstremistik tashkilotlar sifatida qaydlarni qayta shakllantirish lozim. 

Rossiya Federatsiyasi jinoyat kodeksining 280-, 282.1-, 282.4-moddalarida ham ushbu 
faoliyat aynan diniy ekstremistik faoliyat sifatida koʻrsatilmagan, yaʼni har bir modda 
ekstremistik faol iyat sifatida barcha turdagi faoliyatni oʻzida qamrab oladi (The Criminal Code 
of the Russian Federation, 1996). 

Bundan tashqari MDHga aʼzo koʻplab davlatlar, xususan, Qozogʻiston Respublikasi 
(Criminal Code of the Republic of Kazakhstan, 2022), Qirgʻiz Respublikasi (Criminal Code 
of the Kyrgyz Republic, 2017), Belarus (Criminal Code of the Republic of Belarus, 1999) 
yoki Ozarbayjon Respublikasi (Criminal Code of the Republic of Azerbaijan, 1999) da ham 
ekstremistik faoliyatning ayni qaysidir turi uchun javobgarlik alohida koʻrsatilmagan. 

Shuningdek ekstremizmni moliyalashtirish bilan bogʻliq jinoyatlarda xorijiy 
mamlakatlarning ilgʻor tajribasi tahlil qilinganida Rossiya Federatsiyasi, Belarus, Qozogʻiston, 
Fransiya va boshqa davlatlarda mazkur toifadagi qilmishlar uchun jinoiy javobgarlik 
belgilangan.

Shu bilan birga, xalqaro qonun hujjatlari va xorijiy davlatlarning qonun hujjatlarida 
ekstremizmning huquqiy taʼrifi turlicha keltirilganligini kuzatish mumkin.

Shanxay hamkorlik tashkilotiga aʼzo davlatlar tomonidan qabul qilingan “Terrorizm, 
separatizm va ekstremizmga qarshi kurashish toʻgʻrisida”gi Shanxay konvensiyasining 
1-moddasida: “Ekstremizm – hokimiyatni zoʻrlik bilan egallash yoki ushlab turish, davlatning 
konstitutsiyaviy tuzumini zoʻrlik bilan oʻzgartirish, shuningdek, jamoat xavfsizligiga zoʻrlik 
bilan tajovuz qilish, shu jumladan, noqonuniy qurolli tuzilmalarda yuqorida koʻrsatilgan 
tashkilot yoki ularda ishtirok etish hamda tomonlar milliy qonunchiligiga muvofiq jinoiy 
tartibda taqib qilinadigan biror bir qilmish”, – deya taʼriflangan (Agreement on Cooperation in 
Combating Terrorism, Separatism and Extremism, 2001).

Mustaqil davlatlar hamdoʻstligida esa, ekstremizm – ijtimoiy xulq-atvorning huquqiy 
va (yoki) boshqa umumiy qabul qilingan normalari va qoidalarini rad etish natijasida 
amalga oshiriladigan konstitutsiyaviy tuzum asoslari va davlat xavfsizligiga tajovuz qilish, 
shuningdek, inson va fuqaroning huquqlari, erkinliklari va qonuniy manfaatlarini buzish 
sifatida qabul qilingan.

Amerika Qoʻshma Shtatlari qonunchiligiga koʻra, AQSh Federal tergov byurosi tomonidan: 
“Ekstremizm – siyosiy, mafkuraviy, diniy, ijtimoiy yoki iqtisodiy maqsadlarga erishish 
uchun zoʻravonlik harakatini ragʻbatlantirish, maʼqullash, oqlash yoki qoʻllab-quvvatlash”, 
deya ta’riflangan. Shuningdek, USAID tomonidan: “Zoʻravon ekstremistik faoliyat – ijtimoiy, 
iqtisodiy yoki siyosiy maqsadlarga erishishga koʻmaklashish uchun gʻoyaviy yoki harakatli 
zoʻravonlikni targʻib qilish, ishtirok etish, tayyorlash yoki qoʻllab-quvvatlashning boshqa 
shakli”, – deb ta’rif berilgan.

Birlashgan Qirollikda (Buyuk Britaniya va Shimoliy Irlandiya) ekstremizm – asosiy 
qadriyatlarga (bayonot va harakatlarga), shu jumladan, demokratiya, qonun ustuvorligi, 
shaxs erkinligi hamda turli din va eʼtiqodlarga nisbatan oʻzaro hurmat va bagʻrikenglik 
qadriyatlariga qarshi turish, shuningdek, Qurolli Kuchlarni oʻldirishga chaqiriq sifatida 
ko‘riladi.

Kanada qonunchiligiga koʻra, zoʻravon ekstremizm – asosan oʻta siyosiy, diniy yoki 
mafkuraviy qarashlarga asoslangan holda sodir etilgan jinoyatlardir. Radikal qarashlar bu 
xavf emas, balki ular faqat zoʻravonlik harakatlarga oʻtishi bilan milliy xavfsizlikka tahdidga 
aylanadi.

Avstraliya qonunchiligiga koʻra, zoʻravon ekstremizm – mafkuraviy, diniy yoki siyosiy 
maqsadlarga erishish uchun zoʻravonlikni qoʻllab-quvvatlaydigan yoki ishlatadigan 
odamlarning eʼtiqodlari va harakatlaridir. Bunga terrorizm, siyosiy sabablarga koʻra va 
jamoaviy zoʻravonlikning boshqa shakllari kiradi. Zoʻravon ekstremizmning barcha shakllari 
tinch yoʻl bilan emas, balki qoʻrquv va qoʻrqitish orqali oʻzgarishlarga intiladi. Agar biror shaxs 
yoki guruh qoʻrquv, terror va zoʻravonlikni mafkuraviy, siyosiy yoki ijtimoiy oʻzgarishlarga 
erishish uchun asosli deb hisoblasa va shunga muvofiq harakat qilsa, bu zoʻravon 
ekstremizmdir.

Norvegiya qonunchiligiga koʻra, zoʻravon ekstremizm – bu siyosiy, mafkuraviy yoki diniy 
maqsadlarga erishish uchun zoʻravonlikdan foydalanishni istovchi shaxslar yoki guruhlarning 
faoliyati.

Shvetsiya milliy qonunchiligida zoʻravon  ekstremist – nafaqat zoʻravonlik ishlatishga 
imkon beradigan, balki har qanday maqsadni ilgari surish uchun mafkuraviy zoʻravonlikni 
qoʻllab-quvvatlaydigan yoki foydalanadigan xatti-harakatlarni bir necha bor namoyish etgan 
shaxs deya taʼriflangan.

Germaniya qonunchiligida “ekstremizm” tushunchasining taʼrifi mavjud emas, 
ekstremistik qarashlar uchun fuqarolar javobgarlikka tortilmaydi. Faqat zoʻravonlikni 
qoʻllash, neofashistik targʻibotni oʻz ichiga olgan materiallarni tarqatish va moddiy zarar 
yetkazish kabi aniq harakatlar jinoyat hisoblanadi. Shuningdek, ushbu harakatlar ekstremistik 
harakatlar hisoblanadi.

Shvetsiyada jinoyat kodeksiga muvofiq, ommaviy diniy xizmat yoki boshqa ommaviy diniy 
bayram, toʻy, dafn marosimi yoki shunga oʻxshash marosim, sud majlisi yoki boshqa davlat 
yoki mahalliy vazifalarni muhokama qilish, oʻqitish yoki maʼruza tinglash uchun ommaviy 
yigʻilishga xalaqit berish uchun jinoiy javobgarlik belgilangan. 

Yuqoridagilardan maʼlum boʻladiki, xorijda qilmishni ekstremistik faoliyat sifatida 
baholash uchun ushbu qilmish ommaga zararli va zoʻravonlik xususiyatini oʻzida aks 
ettirishi kifoya hisoblanadi. Bundan tashqari ijtimoiy tarmoqlarda sodir etilayotgan turli 
xil ekstremistik mazmundagi materiallar nafaqat aniq bir shaxsning, balki maʼlum bir 
jamiyatning qatlami yoki ushbu tarmoqdagi ommaga nisbatan ham sodir etilishi mumkinligi 
ko‘rsatadi.

2007-yil AQSHda dunyoga mashhur boʻlgan MySpace, Facebook, Youtube singari 
ijtimoiy tarmoqlarda zoʻravon ekstremizmga qarshi kurashish tadbirlari doirasida shunday 
propagandani amalga oshiruvchi kanallarni bloklash kampaniyalari tashkil etilgan. 

Rossiya Federatsiyasi jinoyat kodeksining 280-, 282.1-, 282.4-moddalarida ekstremizm 
uchun javobgarlik nazarda tutilgan boʻlib, bunda uning barcha turlari qamrab olinadi. 
Rossiya Federatsiyasida ekstremizm va terrorizmga qarshi kurashishning oʻzgacharoq, biroz 
keskinroq usullari paketi yoki davlat dasturi ishlab chiqilgan va amaliyotga joriy etilgan 
boʻlib, uni “Пакет Яровой” deb nomlashgan (The Criminal Code of the Russian Federation, 
1996). Dasturning bunday nomlanishiga sabab uning gʻoyaviy asoschisi mamlakat parlamenti 
deputati Irina Yarovayaning nomi berilganligidir. 

Yarovaya paketi (shuningdek, Yarovaya qonuni) tuzatishlar paketining norasmiy nomi, 
uning bir qismi barcha rus foydalanuvchilarining yozishmalarini, telefon qoʻngʻiroqlarini 
va chiquvchi trafigini saqlashni, shuningdek, maxsus xizmatlarning talabiga binoan ushbu 
maʼlumotlarni taqdim etishni talab qiladi. Mazkur paketga asosan Rossiya Federatsiyasining 
bir qancha qonunlariga, shu jumladan, jinoyat kodeksiga tegishli oʻzgartirish va qoʻshimchalar 
kiritilgan.

Xususan, jinoyat kodeksiga yangi jinoyat turlari “terrorchilik, qurolli isyon va boshqa 
terrorchilik jinoyatlarini tayyorlash toʻgʻrisida xabar bermaslik”, “internetda terrorizmni 
oqlash” – ijtimoiy tarmoqlardagi yozuvlar ommaviy axborot vositalaridagi nashrlarga 
tenglashtirildi va xalqaro terrorizm aktini sodir etish yoki tahdid qilish – Rossiya fuqarolari 
xorijiy teraktda jarohat olgan hollarda jinoyat sifatida belgilab qoʻyildi. 

Ekstremizmga qarshi kurashishdagi mazkur davlat chorasi uy ali aloqa kompaniyalari va 
internet xizmati koʻrsatuvchi kompaniyalarga ham bir qancha majburiyatlarni qoʻydi. 

Xususan, 2018-yil iyul oyidan boshlab uyali aloqa operatorlari va internet kompaniyalari 
barcha foydalanuvchilarning internet trafigini, shu jumladan, messenj erlar, ijtimoiy tarmoqlar 
va elektron pochta xabarlari, qoʻngʻiroqlarning audio yozuvlarini 6 oygacha saqlashlari 
shart boʻldi. Shuningdek, qonun bilan ushbu kompaniyalarga 3 yil davomida metadata
fayllar (kimga va qac hon qoʻngʻiroq qilgani yoki yuborganligi toʻgʻrisidagi maʼlumotlar) 
ni saqlash talab qilinadi. Mazkur maʼlumotlarni huquqni muhofaza qilish organlari soʻrov 
boʻyicha olishi mumkin hisoblanadi. Ushbu davlat dasturi juda keng  qamrovli nazorat 
tadbirlarini oʻz ichiga olib, yoshlar orasida ekstremistik faoliyatning oldini olishda bir 

qancha cheklovlar kiritildi. Jumladan, diniy mazmundagi daʼvatlar, chaqiriqlar va boshqa 
har qanday materiallarni faqatgina davlat roʻyxatidan oʻtgan diniy tashkilotlar va shaxslar 
tomonidan amalga oshirilishiga ruxsat berildi, qolgan barcha shaxslar yoki guruhlarga bunday 
maʼlumotlarni ishlab chiqish yoki tarqatish taqiqlandi. Bundan tashqari mamlakat pochtasi 
va barcha xususiy yetkazib berish xizmati kompaniyalariga taqiqlangan buyumlar (qurol, pul, 
giyohvandlik vositalari va shu kabilar) ni tekshirish majburiyati yuklandi. 

Rossiya Federatsiyasi Jamoatchilik palatasi tomonidan ID (Islom davlati) terrorchilik 
tashkilotining yollovchilariga qarshi kurashish maqsadida 2015-yil 1-avgustda ishonch 
telefoni tashkil etilgan. Fuqarolar oʻzlariga, farzandlariga, qarindoshlari va tanishlariga 
nisbatan yoki ular yashaydigan hududda “Islom davlati” emissarlari tomonidan amalga 
oshirilayotgan yollash harakatlari toʻgʻrisida maʼlumot berishi, shuningdek, ushbu 
murojaatni elektron tarzda yuborishi mumkin. Masalan, ishonch telefoniga Pavel Karaulov 
tomonidan qoʻngʻiroq qilinib, uning 19 yoshli qizi Varvara Karaulova “Islom davlati” 
terrorchilik tashkilotiga qoʻshilmoqchiligi toʻgʻrisidagi maʼlumot natijasida u Turkiya va 
Suriya chegarasida qoʻlga olinib, Rossi yaga qaytarilgan. RF Jamoatchilik palatasining ishonch 
telefoniga quyidagi holatlarda qoʻngʻiroq qilish tavsiya qilinadi: 1) shaxsni destruktiv diniy 
tashkilotlar (sektalar) safiga yollash harakatlari toʻgʻrisida; 2) ekstremistik tashkilotlarga 
yollash harakatlari toʻgʻrisida; 3) ekstremizm va terrorizm bilan bogʻliq jinoyatlar toʻgʻrisida; 
4) milliy yoki diniy belgilariga koʻra diskriminatsiya holatlari toʻgʻrisida; 5) inson huquq va 
erkinliklarining buzilishi toʻgʻrisida xabar berish maqsadida. Bundan tashqari ekspertlarning 
taʼkidlashicha, DET (diniy ekstremistik tashkilot) taʼsiriga tushgan shaxs qoʻlga olinganda 
uni qamoqqa joʻnatishdan koʻra, malakali ruhshunos orqali uni hayotga qaytarish jamiyat 
uchun foydaliroqdir. Xususan, hozirgi kunda RFda yetakchi ruhshunos-tahlilchilar tomoni dan 
internet saytlari orqali DET taʼsirini kamaytirish maqsadida onlayn tarzda test savollari ishlab 
chiqilgan boʻlib, mazkur testdagi 20-30 tadan iborat savollarga javob berish orqali insonning 
targʻibot taʼsiriga tushib qolish ehtimolining darajasi aniqlanib, ruhiy jihatdan yordamga 
muhtoj shaxslarga onlayn tarzda (qanday qilib DET taʼsiriga tushib qolmaslik, internetda 
aldanib qolmaslik haqida) maslahatlar berilmoqda.

Yevropa Ittifoqiga aʼzo davlatlarning aksariyatida ekstremizmni moliyalashtirish uchun 
jinoiy javobgarlik nazarda tutilgan boʻlsa, Yangi Zelandiya davlati birinchilardan boʻlib, 
ekstremizmni moliyalashtirish uchun jinoiy javobgarlik belgilagan. Bundan tashqari Janubiy 
Koreya va Fransiya davlatlarida ham ekstremizmni moliyalashtirish uchun javobgarlik 
choralari kuchaytirilmoqda.

Jamiyatda kibermakon kabi tushunchalar paydo boʻlishi bilan undagi ommaning ham 
maʼnaviy ham jismoniy xavfsizligini taʼminlash dolzarb sanaladi. Shu bois rivojlangan 
davlatlar kabi milliy qonunchiligimizda ham virtual maydonda sodir etiluvchi jinoyatlar 
uchun javobgarlik belgilanishi ijtimoiy zarurat sanaladi. Zero ijtimoiy munosabatlarni tartibga 
solish va qonunchilik bilan toʻldirilishi lozim boʻlgan boʻshliqlarni toʻldirib borish lozim. 

Bir qancha davlatlarda (AQSH, Yevropa Ittifoqiga aʼzo davlatlar, BAA va boshqalarda) 
asosan yoshlarni ekstremistik tashkilotlar yoki ularning faoliyatiga jalb qilganlik 
holatlari kuzatilganligi sababli oʻquvchilarga vahshiylik va shafqatsizlikning oldini olish 
boʻyicha uslubiy koʻrsatmalar berib oʻtiladi. Shu bilan birga, ishni ota-onalar tomonidan 
yollangan xususiy detektivlar tomonidan aniqlangan faktlar va hujjatlar yordamida 
qoʻzgʻatilishi mumkinligi eʼtiborga sazovor jihat hisoblanadi. Bunda ishni tergov qilishda 
ota-onalar ishtiroki va asosan voyaga yetmaganlar yoki oʻsmirlar psixologiyasiga taʼsirni 
kamaytirish uchun birinchi navbatda – ushbu jinoyatdan jabrlangan shaxsni himoyaga 

olish choralarini koʻrishni, keyingi navbatda – butun tergov jarayonini kelgusida shu kabi 
holatlar takrorlanmasligi uchun ommaga oshkor qilishni belgilashgan. Ushbu tajriba ayrim 
jihatlariga koʻra mamlakatimizga implementatsiya qilishni rad etadi. Xususan, Oʻzbekiston 
Respublikasining Konstitutsiyasi 146-moddasiga muvofiq, yurtimizda xususiy detektivlik va 
shunga oʻxshash izquvarlik turlari taqiqlangan va ushbu faoliyat faqatgina davlat organlari 
tomonidan amalga oshirilishi qayd etilgan (The Constitution of the Republic of Uzbekistan, 
1992). Chunonchi, Oʻzbekiston Respublikasi hududida jinoyatchilikka qarshi kurashish 
boʻyicha tezkor-qidiruv, tergov va boshqa maxsus vazifalarni mustaqil ravishda bajaruvchi 
xususiy tashkilotlar, jamoat birlashmalari va ularning boʻlinmalarini tuzish hamda ularning 
faoliyat koʻrsatishi taqiqlanadi. Biroq tergov jarayoni va jinoyatning salbiy oqibatlari borasida 
axborotlarni ommaga maʼlum qilib borish ushbu turdagi jinoyatlarning profilaktikasida 
samarali hisoblanadi.

Buyuk Britaniyada ushbu turdagi jinoyatlarni tergov qilish bilan bogʻliq ilgʻor 
texnologiyalar yordamidan faol foydalaniladi. Sababi ushbu turdagi jinoyatlar subyekti 
sifatida yoshlar (oʻsmirlar) jalb etilish  hollari koʻplab uchramoqda. Tergov qilishda eng 
muhim boʻlgan soʻroq qilish harakati yolgʻon detektori yordamida amalga oshiriladi. Ushbu 
soʻroq qilish uslubi juda samarali boʻlib, milliy qonunchiligimizda ekstremistik mazmundagi 
materiallarni tarqatish maqsadini koʻzlab saqlaganlik holatlarini fosh etishda qoʻl keladi, 
shuningdek, jinoyat sodir etgan oʻsmirning bu jarayondagi psixofiziologik jihatlari ish boʻyicha 
haqqoniy koʻrsatmalar olinishida muhim vosita sifatida xizmat qiladi. Ayniqsa politsiya 
tomonidan sudga qadar bosqichda va sud bosqichida soʻroqning ushbu turi keng qamrovli 
foydalaniladi. Biroq bu jarayonlarda detektorning natijalaridan olingan koʻrsatkich sudda 
qoʻshimcha dalillarsiz inobatga olinmaydi.

AQSH va Yevropa Ittifoqiga aʼzo mamlakatlarning aksariyatida ovozli imzo kabi ekspertiza 
tadqiqot usullaridan foydalanilishi ham eʼtiborga sazovor. Xususan, bunda mamlakatda 
istiqomat qilayotgan barcha shaxslarning ovozlari va ularning tovushlaridagi oʻziga xosliklar 
bazasi shakllantirib borilmoqda. Aksariyat hollarda ekstremistik mazmundagi targʻibot 
tadbirlarini ochiq-oshkora ravishda ijtimoiy tarmoqlar orqali amalga oshirilish holatlari, 
shaxsni tanib olish imkonini bermaydigan turli xildagi niqoblangan holda koʻcha yurishlari, 
tinch namoyishlar nomi ostida jinoyatchi shaxslar yuzlarida niqob kiygan holda ommaviy 
yoki irqiy kamsitish tarzida amalga oshirilishini inobatga olgan holda ovozlarning yozib 
olinishi yoki kuzatuv kameralari ovozli yozuvlaridan unumli foydalanish koʻzda tutiladi. Shu 
bilan birga, fotografiya, mikrofotografiya va yangi avlod ballistik ekspertizalari ushbu turdagi 
jinoyatlarni fosh etishda qoʻllanib kelinmoqda.

Shuningdek, AQSHda jinoyatlarni tergov qilishda soʻroq qilishning 5 taktikasi deb 
nomlangan oʻziga xos turi tavsiya etilishi bilan boshqa xorijiy mamlakatlarning tergov 
uslublaridan farq qiladi. Lui K. Seneze bu borada tadqiqotlar oʻtkazib, unda jinoyat sodir 
etgan shaxs bilan psixologik kontakt yoʻlga qoʻyish maqsadida soʻroq qilishning 5 usuli 
ketma-ketlikda amalga oshirilishini taʼkidlaydi. Jumladan, dastlab shaxs bilan bevosita 
ishonchli kontaktni amalga oshirish uchun ishga aloqasi boʻlmagan hamda unga nisbatan 
xavfsiz va ishonchli muhitni yaratuvchi savollar beriladi. Misol uchun, “xato qilishda hech kim 
xoli emas, fikrimga qoʻshilasizmi?”, “sizga savol bersam maylimi?” va hokazo. Shu tariqa ovoz 
ohangini sekinlashtirish (2-usul), gumon qilinuvchi bilan masofani qisqartirish orqali unga 
taʼsir oʻtkazish (3-usul), soʻroq masalasini ixchamlashtirish (4-usul) va shaxsning ismi bilan 
murojaat qilish va koʻz bilan aloqani yoʻlga qoʻyish (5-usul) bilan soʻroq qilish samarador 
boʻlishini taʼkidlaydi. 

Buyuk Britaniya kriminalistikasining boshqa mamlakatlar amaliyotiga oʻxshamaydigan 
oʻziga xos jihati mavjud: unda raqamli vositalar bilan bogʻliq tadqiqotlar bevosita ekspertlar 
tomonidan oʻtkaziladi va tayinlangan ekspertiza savollarini ham ekspertlarning oʻzlari 
belgilaydilar. Shu bilan birga, ushbu savollarning qoʻyilishi va ketma-ketligini bevosita ishga 
masʼul boʻlgan tergovchi yoki prokuror bilan kelishadi. Haqiqatan ham raqamli vositalardan 
tadqiqotga yaroqli dalillarni olish jarayonida ekspert ushbu dalil boʻyicha gumon qilinuvchi 
jinoyatga doir qanday maʼlumotlarga ega boʻlishi mumkinligi borasida shu zahoti tasavvurga 
ega boʻladi va ishni koʻrib chiqayotgan tergovchi hamda surishtiruvchiga nisbatan zaruriy 
savollar nimalardan iborat boʻlishi mumkinligini anglaydi.

Oʻrganilgan barcha davlatlarning kriminalistik tajribasida umumiy, biroq mamlakatimiz 
tergov-surishtiruv tizimida jinoyat ishini tergov qilishda kamyob uchraydigan yana bir 
holat bu jinoyat ishi boʻyicha jinoiy aloqa va ishga doir “dalillar sxemasi” hisoblanadi. 
Ayniqsa, yoshlar tomonidan guruh tarkibida sodir etilgan diniy ekstremistik faoliyat bilan 
bogʻliq jinoyatlarda dastlab berilgan koʻrsatmalar keyinchalik surishtiruv va dastlabki 
tergov jarayonida oʻzgarishi oqibatida bir qancha faktlar koʻzdan qochadi va faqat protsess 
ishtirokchilarining koʻrsatmalari hal etuvchi ahamiyatga ega dalil sifatida saqlanib qoladi.  

Xulosa
Xulosa qilib aytganda aksariyat xorijiy mamlakatlarda tahlil etilayotgan jinoyat turlari 

“diniy ekstremizm” deya belgilanmagan boʻlib, umumiy ekstremizm uchun javobgarlik 
belgilangan. Diniy ekstremizm – ekstremistik faoliyatning bir turi ekanligi bois Oʻzbekiston 
Respublikasi Jinoyat kodeksida etnik yoki siyosiy ekstremizm sifatida alohida-alohida 
qaydlar amaliyotchilarni chalgʻitishi mumkinligini inobatga olgan holda, umumiy nuqtayi 
nazardan ekstremistik faoliyat sifatida yoki ekstremistik tashkilotlar sifatida qaydlarni qayta 
shakllantirish lozim. 

